
Hrossaræktarsamband Vesturlands

Hinn 18. mars 1962 var haldinn stjórnarfundur í hrossaræktardeild Búnaðarsambands Borgarfjarðar vegna tilmæla frá Leifi Kr. Jóhannessyni, ráðunaut á Snæfellsnesi um stofnun hrossaræktarsamtaka fyrir Vesturland, eins og segir í fundargerð um fundinn.  Í framhaldi af þessum fundi var boðað til fundar í Borgarnesi 1. des. 1963 með fulltrúum frá hestamannasamtökum á Vesturlandi og Strandasýslu.  Við Haukur Sveinbjörnsson á Snorrastöðum vorum mættir þar, sem fulltrúar hestamannafélagsins Snæfellings.  Á þessum fundi var ákveðið að boða til stofnfundar væntanlegs hrossaræktarsambands.  Samstaða og góð eining var á þessum fundi um málefni hrossaræktarinnar og að stefna að því, að styrkja hrossaræktarstarfið á þessu svæði.  Hrossaræktardeild Búnaðarsambands Borgarfjarðar, sem starfað hafði um 10 ára skeið, bauð að leggja fram til væntanlegra samtaka eignir deildarinnar, sem voru aðallega í stóðhestum, gegn því að hver ný deild greiddi kr. 10.000 sem stofnframlag.  Að mati undirritaðs var þetta tilboð afar hagstætt og sýndi um leið hug Borgfirðinga til stofnunar hrossaræktarsamtaka fyrir Vesturland.  Á þennan fund komu auk fulltrúa Þorkell Bjarnason hrossaræktarráðunautur og faðir hans Bjarni Bjarnason fyrrverandi skólastjóri á Laugarvatni, sem þá var erindreki Landssambands hestamannafélaga.  Fyrir þennan fund hafði ég nokkrum sinnum rætt þessi mál við Símon Teitsson sem hann tók einstaklega vel.  Með þessum fundi var m.a. árangur þeirra viðræðna að skila sér.  Þar á Símon stóran hlut að máli.

Árið 1964 hinn 31. október[footnoteRef:1] var svo haldinn stofnfundur Hrossaræktarsambands Vesturlands í Borgarnesi.  Á fundinn voru mættir fulltrúar af öllu Vesturlandi og auk þess Strandasýslu.  Hrossaræktardeildir voru starfandi í öllum hreppum Mýra- og Borgarfjarðarsýslu, nema sunnan Skarðsheiðar, en þar sá hestamannafélagið Dreyri um málefni hrossaræktarinnar.  Á fundinn komu fulltrúar frá öllum þessum aðilum auk fulltrúa frá hestamannafélaginu Snæfellingi, Glað í Dalasýslu og Blakk í Strandasýslu.  (Síðar eða árið 1967 gekk hestamannafélagið Kinnskær í A-Barð. í sambandið og enn síðar Stormur á Vestfjörðum).  Á stofnfundinum var hinu nýja hrossaræktarsambandi kosin stjórn eftir að sambandið hafði verið formlega stofnað.  Ég var búinn að nefna það við Símon Teitsson, að hann tæki að sér formennsku, taldi það svo sjálfsagt og nauðsynlegt að hafa reyndan mann í forsvari fyrir hin nýju samtök.  Það kom mér nokkuð á óvart, að hann sagðist skyldi gera það, en með einu skilyrði og það var að ég kæmi í stjórnina og auðvitað gat ég ekki neitað því.  Þar sá ég líka gott tækifæri til þess að vinna hrossaræktinni framgang.  Á fundinum voru kosnir í stjórn: Símon Teitsson, form., Marinó Jakobsson, Skáney, ritari og Leifur Kr. Jóhannesson, gjaldkeri.  Þá var Guðm. Pétursson ráðun. í Borgarfirði kosinn ráðunautur sambandsins. [1:   Í minni mínu taldi ég að fundurinn hafi verið haldinn í apríl, en í sögu Hrs. Vest.  eftir Árna Guðm. er þessi dagsetning.] 


Símon hætti í stjórn árið 1975 og Marinó 1976 báðir eftir farsælt starf.  Ég baðst svo undan kosningu árið 1977 eftir 13 ára setu í stjórn og alltaf sem gjaldkeri.  Árni Guðmundsson í Beigalda var form. 1975-1977.  Guðm. Sigurðsson, ráðun. 1987-1993 og Bjarni Marinósson, Skáney frá 1993-2010.  Núverandi formaður sambandsins er Gísli Guðmundsson, Hömluholtum.

Þann tíma, sem ég sat í stjórn þekki ég best í sögu hrossaræktarsambandsins.  Við vorum að reyna að gera allt, sem í okkar valdi stóð til að vinna hrossaræktinni gagn, en kostur á góðum kynbótahestum var mjög takmarkaður á þessum árum.  Þar vantaði töluvert upp á.  Á hverju vori fórum við um allt Sambandssvæðið til þess að líta á ungfola, sem gætu talist álitlegir kynbótahestar.  Oftast fór Þorkell Bjarnason með okkur í þessar ferðir.  Slíkur var áhugi hans á því að vera okkur að liði og geta fylgst með hvað væri helst að gerast.  Í þessum ferðum kynntist maður fjölda fólks, sérstaklega þeim, sem voru með hross.  Eins og fyrr greinir frá var oft ekki um auðugan garð að gresja.

Mér er sérstaklega minnisstætt þegar við komum eitt sinn sem oftar að Hvanneyri til Sigurborgar Jónsdóttur til þess að líta á Ófeig, sem þá var 2 vetra það vor.  Við vorum sérstaklega að reyna að finna fola undan Hrafni í Árnanesi, sem þá hafði verið notaður í Borgarfirði.  Í stuttu máli sagt þá leit Ófeigur ekkert vel út, hann hafði lent í slysi og mölbrotnað annað mjaðmarhornið og hann var ekki glæsilegur að sjá.  Eftir skoðun á folanum í norðaustan kuldabelgingi kvöddum við þau hjón og höfðum lítinn áhuga á hestinum, töldum jafnvel að hann myndi ekki gagnast hryssum og jafnvel yrði hann ekki taminn.  Eitthvað kom yfir mig eftir að ég var sestur undir stýri á bílnum, gekk út til þeirra hjóna og spurði þau hvað hann ætti að kosta.  Þau voru tilbúin að láta hann fyrir tuttugu þúsund, en lækka verðið í tólf þúsund ef hann gagnaðist ekki hryssum, vatt mér síðan út í bíl og ber þetta undir félaga mína, sem samþykktu að fallast á þessi kaup.  Ófeigur var svo settur í hryssuhóp í Lundareykjadal.  Þá kom í ljós að hann var í fullu lagi til að gagnast hryssum.  Þar með var hann keyptur og ég var fljótur að gera kaupin upp.  Ófeigur var vel ættaður undan Skeifu einni af bestu hryssum landsins.  Ófeigur er sá besti stóðhestur, sem keyptur var af sambandinu í minni stjórnartíð.  Hann átti eftir að gefa af sér margt góðra hrossa einkum komu undan honum góðar hryssur sem stóðu ofarlega í sýningum, en erfiðara var að finna stóðhestsefni, hvað sem því olli er erfitt að fullyrða um.  Ófeigur 818 liggur víða í ættum hrossa hér á landi.

Á þessum árum beitti stjórn hrossaræktarsambandsins sér fyrir því að fá á leigu úrvalshesta til notkunar á sambandssvæðinu.  Má þar nefna Svip frá Laugalandi, Sörla frá Sauðárkróki og Neista frá Skollagróf.  Þessir hestar höfðu töluverð áhrif á svæðinu, enda fengu þeir almennt betri hryssur, menn reyndu að velja undir þær.  Það skekkir að sjálfsögðu samanburð við aðra hesta.  Enginn vafi er á, að hringferð úrvalshesta um landið eins og Sörla frá Sauðárkróki og Hrafns frá Holtsmúla hafði ómæld áhrif á hrossarækt í landinu e.t.v. upphafið að öðru meira.  Við áttum ekki kost á því að fá Hrafn leigðan, svo umsetinn var hann, jafnvel lofaður nokkur ár fram í tímann.

Hrossaræktarsambandið beitti sér fyrir því, að koma á fót tamningastöð.  Kom það til af tveimur ástæðum, annars vegar að kominn var upp áhugi á afkvæmaprófunum á kynbótahestum hrossaræktarsambandins.  Var það mikið áhugamál Þorkels Bjarnasonar landráðunauts B.Í. að af því gæti orðið og við eindregið fylgjandi því í stjórn sambandsins.  Hin ástæðan eða rökin fyrir því að koma á fót tamningastöð var að enginn var með slíka starfsemi á svæðinu, þar sem hægt væri að koma hrossum í tamingu og þjálfun.  Hrossaræktarsamb. Vesturlands hóf fyrst rekstur tamningastöðvar að Hvítárbakka í Borgarfirði, sem síðan var flutt að Tungulæk í fyrrum Borgarhreppi.  Sambandið sá um rekstur tamningastöðva á þessum stöðum í 13 ár eða frá árinu 1968 til og með 1980.  Við tamningar unnu hjá okkkur ungir menn, sem síðar áttu eftir að koma mikið við sögu hestamennsku í landinu og einnig utanlands.  Tamningamenn voru yfirleitt 2-3 samtímis.  Sá fyrsti sem veitti tamningastöðinni á Hvítárbakka forstöðu var Reynir Aðalsteinsson, sem átti eftir að verða mikill áhrifavaldur í mörgu, sem snerti íslenska hestamennsku.  Íslenski hesturinn átti allan hans hug og þar varð hans ævistarf.  Nokkrir fleiri, sem störfuðu hjá okkur urðu síðan þekktir á landsvísu.  Ég tel að við höfum verið heppnir með tamningamenn þann tíma, sem sambandið rak tamningastöð.

Á tamningastöðinni hafði það forgang að taka inn á stöðina afkvæmi kynbótahesta, sem átti að afkvæmaprófa.  Trippin voru yfirleitt á 4. til 5. vetri og því miður ekki alltaf í því ástandi, sem æskilegt var.  Með þessum afkvæmaprófunum fékkst nokkuð gott mat á því hvort væri að vænta um kynbótaárangur hestanna, svo sem vilja og geðslag, ganghæfni auk byggingarlags.  Það er mitt mat, að þessar afkvæmarannsóknir hafi gert okkur auðveldara að meta hvort viðkomandi stóðhestur væri æskilegur til framtíðar eða ekki.  Það kom í minn hlut að sjá um fjármál stöðvarinnar, greiða laun og innh. tamningagjöld o.fl. þann tíma, sem ég var gjaldkeri.  Það gekk þokkalega.

Stjórn Hrossaræktarsamb. Vesturlands beitti sér fyrir því, að hrossaræktarsamböndin í landinu mynduðu með sér sérstakt samband, sem þau ættu öll aðild að.  Það varð til með stofnun Hrossaræktarsambands Íslands 24. apríl 1971.  Stofnfundurinn var haldinn í Borgarnesi og skipuðu stjórnarmenn Hr.ræktarsamb. Vesturlands fyrstu stjórn samtakanna.  Ársfundir þeirra yrðu þá á því svæði, sem stjórn þess væri.  Tilgangurinn með stofnun þessara samtaka var að ræða saman hin ýmsu mál hrossaræktarinnar og stuðla að góðri samstöðu.  Í kringum ársfundinn var boðið í kynnisferðir á viðkomandi svæði, sem m.a. stuðlaði að því að störf og árangur einstakra sambanda væri kynntur öðrum samböndum.

Eftir nokkur ár varð sú breyting á, að ákveðið var að stofna félög hrossabænda um allt land og mynda um þau heildarsamtök.  Og þar með lagðist Hr.samb. Ísl. niður.  Segja má, að stofnun Hrossaræktarsambands Íslands hafi því verið nokkurskonar forveri Félags hrossabænda, sem nú starfar.

Að lokum skal þess getið, að þau ár, sem ég sat í stjórn Hrossar.samb. Vesturl. var afar góð samstaða og rekur mig ekki minni til að komið hafi upp ágreiningur.

Með mér í stjórn frá upphafi og lengst af voru þeir Símon Teitsson og Marinó Jakobsson.  Þetta voru einstakir sómamenn, e.t.v. dálítið ólíkir.  Símon var mikill aðdáandi Hornafjarðarhrossa, en Marinó vildi hafa hrossin fögur og fremur léttbyggð.  Ætli ég hafi ekki verið einhvers staðar þar á milli.  

[bookmark: _GoBack]Búfjárrækt er göfugt starf og verður alltaf eilífðarverkefni.  Því líkur aldrei.  Starfið í Hrossaræktarsambandi Vesturlands o.fl. slíku tilheyrandi veitti mér gleði og ánægju – og með því fékk ég tækifæri til að fylgjast vel með ræktunarstarfinu á sambandssvæðinu og á landsvísu.

Vonandi hefur maður gert eitthvert gagn, en það er annarra að dæma um það.

E.s.
Þennan kafla fannst mér rétt að greina frá þar sem starf Hr.samb. Vesturl. snerti mjög starfsemi Hestamannafél. Snæfellings.


10. mars 2012.
Leifur Kr. Jóhannesson




